
Վերջին ժամանակահատվածում ԵԱՏՄ անդամ չհանդիսացող երրորդ երկրներից Հայաստան տրանսպորտային միջոցների ներմուծման աննախադեպ աճի արդյունքում Նորագավիթում տեղակայված Արարատյան մաքսատուն-վարչության թիվ 2 բաժիններում (Ավտոտրանսպորտային միջոցների մաքսային ձևակերպման բաժանմունքում) գոյանում են մեծ հերթեր և տրանսպորտային միջոցների կուտակումներ:
Նշված խնդիրը եղել է ՀՀ վարչապետի անմիջական ուշադրության ներքո և ս/թ ապրիլ ամսին Արարատյան մաքսատուն-վարչության ավտոտրանսպորտային միջոցների մաքսային ձևակերպումների Նորագավիթի բաժանմունք այցից հետո ՀՀ վարչապետի հրահանգով իրականացվել են համապատասխան ուսումնասիրություններ նշված խնդիրները լուծելու, ինչպես նաև ավտոմեքենաների մաքսազերծման գործընթացը Գյումրի քաղաք տեղափոխելու նպատակով:   
Հաշվի առնելով այն հանգամանքը, որ ՀՀ ՊԵԿ 5 տարվա ռազմավարական ծրագրով նախատեսված է նոր Արտաքին Տնտեսական Գործունեության սպասարկման ժամանակակից կենտրոնի ստեղծումը Գյումրի քաղաքում, ինչպես նաև համատեղելով այդ հանգամանքը Վարչապետի կողմից տրված հանձնարարականի հետ՝ ՀՀ ՊԵԿ-ի կողմից կատարվել են նախնական ուսումնասիրություններ, որի արդյունքում պարզ է դարձել, որ տվյալ ԱՏԳ սպասարկման կենտրոնի ստեղծման համար անհրաժեշտ է մոտ 20 հեկտար հողատարածք, որից 5.5 հեկտար տարածքը բավարար է ավտոտրանսպորտային միջոցների մաքսային ձևակերպման համար համապատասխան սրահների և ավտոմեքենաների կայանման հրապարակի կառուցման համար: Վերոնշյալ խնդրի կարգավորման համար ՀՀ ՊԵԿ հյուսիսային մաքսատուն-վարչության արդիականացման ծրագրի (այսուհետ՝ Ծրագիր) շրջանակներում անհրաժեշտություն է առաջացել Գյումրի քաղաքում կառուցել ավտոտրանսպորտային միջոցների մաքսային ձևակերպումների միասնական վայր/սպասարկման կենտրոն:
ՀՀ անշարժ գույքի կադաստրի կոմիտեի և Գյումրու քաղապետարանի հետ համատեղ աշխատանքի արդյունքում ընտրվել է ՀՀ պաշտպանության նախարարությանը պատկանող Գյումրիում գտնվող 21,5 հեկտար զբաղեցնող տարածքը, որտեղ նախատեսվում է կառուցել ԱՏԳ սպասարկման կենտրոն (ՀՀ կառավարության 01.08.2019թ.-ի N 979-Ա որոշում):
Նշված տարածքի ընտրությունը, որպես ավտոտրանսպորտային միջոցների մաքսային ձևակերպումների միասնական վայր/սպասարկման կենտրոն, կարելի է դիտել որպես ԱՏԳ սպասարկման ժամանակակից կենտրոնի ստեղծման մեկնարկ:
Ի կատարումն ՀՀ վարչապետի հանձնարարականի, այս նույն տարածքից 5,5 հեկտար հատկացվել է ավտոտրանսպորտային միջոցների ձևակերպման գործընթացներն իրականացնելու համար, որն իրենից ներկայացնում է մաքսային մարմինների և ՀՀ ոստիկանության համատեղ սպասարկման կենտրոն: 
Հաշվի առնելով Ծրագրի իրականացման հրատապությունը և դրա կատարման համար ժամկետների սղությունը նախատեսվում է նախագծման աշխատանքները և դրա համապատասխան շինմոնտաժային աշխատանքները կատարել փուլային եղանակով: Ներկա պահին նախագծանախահաշվային փաստաթղթերը կազմվել են, որի մեջ ներառված են տարածքի ուղղաձիգ հատակագծումը, ասֆալտբետոնե, երկաթբետոնե հարթակների և ճանապարհների հիմքերի պատրաստման և դրանց կատարման աշխատանքները, միջբակային ինժեներական կոմունիկացիաների մոնտաժման աշխատանքները: 
 Նշված աշխատանքների կատարման համար ս/թ հոկտեմբերի 2-ի դրությամբ ՀՀ կառավարության համապատասխան որոշումներով ՀՀ ՊԵԿ-ին հատկացվել  է ընդամենը 2,117.9 մլն դրամ,այդ թվում
ՀՀ կառավարության ս/թ օգոստոսի 1-ի  980-Ն որոշմամբ ՀՀ ՊԵԿ-ին հատկացվել է 181.0 մլն դրամ, որից`
  -  34.0 մլն դրամ նախագծանախահաշվային փաստաթղթերի համար, 
  -  125.0 մլն դրամ վարչական սարքավորումների ձեռքբերման համար, 
  -  15.0 մլն դրամ՝ բնակտարածությունների մաքրման աշխատանքների համար , 
 - 6.0 մլն դրամ՝ երկրաբանական հետազոտական ծառայությունների ձեռքբերման համար,
 -  1.0 մլն դրամ՝ հողի (հիմքի) ուսումնասիրության  ծառայությունների համար:
ՀՀ կառավարության ս/թ օգոստոսի 8-ի  1020-Ն որոշմամբ ՀՀ ՊԵԿ-ին հատկացվել է 966.5 մլն, որից`
 954.2 մլն դրամ՝ շինարարական աշխատանքների համար, 
7.7 մլն դրամ՝ տեխնիկական հսկողության համար,  
4.6 մլն դրամ՝ հեղինակային հսկողության համար:
ՀՀ կառավարության ս/թ սեպտեմբերի 19-ի  1253-Ն որոշմամբ ՀՀ ՊԵԿ-ին հատկացվել է 970.4 մլն դրամ, որից՝ 
957.8 մլն դրամ՝ շինարարական աշխատանքների համար, 
7.9 մլն դրամ՝ տեխնիկական հսկողության համար, 
 4.7 մլն դրամ՝ հեղինակային հսկողության համար:
Սույն նախագծով նախատեսվում է հատկացնել ևս 451.3 մլն դրամ արտաքին կումունիկացիաների, գլխավոր մասնաշենքի և պահեստային մասնաշենքի երկաթ/բետոնե կոնստրուկցիաների համար։ 
Ծրագրի իրականացման համար հաստատված և փորձաքննություն անցած ամփոփ նախագծանախահաշվային փաստաթղթերը սահմանված կարգով կներկայացվեն ՀՀ կառավարություն:
           Նախագծի N 8 հավելվածում նշված գնման առարկաների ձեռքբերումներն իրականացվելու են «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 2-րդ կետի, Հայաստանի Հանրապետության կառավարության 2017 թվականի մայիսի 4-ի N 526-Ն որոշման N 1 հավելվածի 23-րդ կետի 5-րդ ենթակետի «բ» պարբերության հիման վրա մեկ անձից գնման ձևով և գնման գործընթացին մասնակցելու համար հրավեր է ուղարկվելու շինարարական աշխատանքների կատարման համար «Մերձմոսկովյան» ԲԲԸ-ին, իսկ շինարարական աշխատանքների կատարման նկատմամբ տեխնիկական հսկողության ծառայությունների համար՝ «Շին ինդուստրիա ԳՏԿ» ՍՊԸ-ին՝ գնման գործընթացների նկատմամբ չկիրառելով   Հայաստանի Հանրապետության կառավարության 2017 թվականի մայիսի 4-ի N 526-Ն որոշման N 1 հավելվածի 21-րդ կետի 1-ին ենթակետի «դ» պարբերության, 43-րդ կետի 3-րդ ենթակետի, 71-րդ կետի 1-ին ենթակետի «ա», «բ», «գ», ինչպես նաև Հայաստանի Հանրապետության կառավարության 2017 թվականի ապրիլի 6-ի N 386-Ն որոշման 2-րդ կետի 1-ին ենթակետի պահանջները: 

 
